
Ĝi estas ora, viola, verda. Kaj denove ora, malhele ruĝa, blueta kaj bruna, kiel okro, sieno aŭ sepio; malhela per cinobro, karmino, venecia ruĝo: sulfure flava, flava kiel kromo, hindia flavo, kiel terakoto, blue verda, flavverda, blua, malhele viola. Vi veturas per trajno inter karpataj boskoj kaj nure rigardas konsterne, kion scias oktobro. Kiam la suno ekbrilos al ĉio, la tuta poplo ekflagras per flavo kiel la giganta flamo. Fagoj disĵetas larĝege siajn etajn flametojn oranĝajn, mi ne scias kia arbusto ekbrilas kiel fajra faŭko ruĝa. La ora, ruĝa, viola, verda. Sankta, sankta patro nia, kiu estas en ĉielo, tio estas belega. Kaj sentimentala, mi scias tion, sed mi ne povas helpi al mi: kiam homo naturon
ĝia solena momento, ĉiuj aliaj ceteraj okazaĵoj ŝajnas al li iel flankaj kaj palaj. 


Certe la ministerio ne falas tiel bele majeste kiel la juglanda feliaro. Kiam falas la registaro, certe ne tiel bonhumora bato aŭdiĝas, kiel se kastaneo de arbo falos kaj bums! el la verda ŝeleto elmontriĝas ĝia ruĝa okulo. Kaj la valuto ne falas tiel elegie kaj majeste, kiel tiu ĉi bela ora foliaro. La ora, bruna, oranĝa, ruĝa. Kaj vi, la bela fajreco de antikvaj objektoj, benu min. Vid' al vide al naturo vekiĝas en vi, homo, (kaj ne klopodu nei tion) la senfine korservativaj sentoj. Estu laŭdata daŭro de malnovaj aferoj kaj eternaj konceptoj. 


Estu laŭdata tio, kio en homo ne estas epoka kaj pionira, la hieraŭa kaj hodiaŭa, sed tio, kio estas eterna kaj neŝanĝebla. Nome: la juneco kaj maljuneco, ripozo, amo, la bona tablo, religio, heroeco, dormo kaj kelkaj aliaj malnovaj kaj saĝaj aferoj. Antaŭ vi, la fajrkolorej boskoj, palas mia literatura verko, sed vid' al vide kun vi mi estas kontenta kun miaj blankaj haroj, kun mia laciĝo kaj kun mia forto. Ĉar ĉio estas en ordo, kiel ĝi estas destinita ekde eterne. Ora kaj verda, blanka kaj nigra. 

Kaj aŭskultu, kio nun en oktobro speciale estas belega, estas la vilaĝoj. Ili sidas plumkovritaj en siaj flavaj kaj ruĝaj pomujoj, flavaj tilioj kaj kastaneoj iel escepte bele kiel ludiletoj, iel speciale ĉarme. La ruĝaj tegmentoj, grizaj tegmentoj, kaj super ili iom da blua fumo. Bona dio, kiel vaste, kiel solide la jaro trairas vilaĝon. Kiel firme kaj bone sin trovas tie ĉiu sezono. Ja ĉe ni, en urboj, apenaŭ la homo konsciiĝas, ke okazas io, ke io ŝanĝas. Printempo kaj somero, aŭtuno kaj vintro. Oni vestas kaj demetas la surtutojn, pluvombrelon deponas en angulon, oni prenas gantojn. Jen estas ĉio. Ni ne haltigis la tempon, sed nur iel duonkovris ĝiajn paŝojn. Ni maljuniĝas, sed sen ritmo. Denove je unu jaro pli da vivo sed ĝi ne estis la kvar sezonoj; estis sole unu jaro. 


La ora, ruĝa, blueta, bruna. Malseka foliaro. La grandega malŝparemo de naturo, kiu kreis, dentumis ondigis, kanelumis ĉiun ĉi belan folion kaj nun ĝin forĵetos, tretos, dispecigos por komenci denove. Sed mi, kiu ne komencos denove, ankaŭ mi kreas, dentumas, ondigas, kaj kanelumas ĉiun mian finskribitan paperfolion. La morgaŭo ĝin forĵetos kaj dispecigos. Poste iu alia komencos krei, dentumi kaj kanelumi . . . 


Tiel ĉio estas en ordo. Estas bona, kio sekvas laŭvice, regule. La verda, flava kaj ruĝa. Seka foliaro. 


Ankoraŭ ekzistas la flavaj kaj violaj floroj ĉe kamplimoj, ankoraŭ la magra, tremeta fungo bonodoras en tepida grundo, ankoraŭ la malfruaj pomoj ruĝiĝas sur arboj. Mia dio, kiam mi maljuniĝos, kiam mi tute maljuniĝos, dediĉu al mi similan persistecon de floro kaj frukto. Donu al mi la flavajn kaj violajn floretojn, ke mi ekfloru per softaj kaj klaraj steletoj. 


Permesu al mi porti la tre malmolajn kaj ruĝajn pometojn, kiuj la vintron persistas en fenestroj. Kaj kiam venas la nova generacio de fruktoj, kiam novaj ĉerizoj maturiĝas, ĉi tiuj pometoj ĝisatendas tion; ili
ŝrumpiĝas, vere, sed ĝisvivas la novan epokon, rigidaj kaj malhelruĝaj. 


Do ankaŭ mi havu iam kelkajn rigidajn pometojn ruĝajn, kiuj ĝisvivos novan epokon, novan someron, amen. 


La ora, ruĝa, rompita bruna. Mia dio, mi dankas vin por la belega vojo tra jaro. 

